
O vindeiro venres, 30 de outubro, a Fundación Laxeiro inaugura a exposición titulada The 
flickering darkness, un proxecto do artista español afincado en Londres, Juan DelGado 
(Cartagena, Murcia, 1965) que por primeira vez se exhibe en España. 
 
The flickering darkness é unha peza audiovisual realizada en 2009, durante unha residencia 
de tres meses na cidade de Bogotá. Producida orixinalmente por a Universidade dos Andes, 
como parte do programa de residencias artísticas entre Colombia e Reino Unido, o proxecto 
foi apoiado por o British Council, o Ministerio de Cultura e o Consello das Artes UK. 

O PROXECTO 
 

ORIXE DO PROXECTO. O artista chegou a Bogotá pensando en desenvolver un proxecto 
que consistía na realización dun mapa da cidade que representara os diferentes graos de 
ansiedade experimentados polos seus habitantes. Fiel á súa preocupación por facer aflorar 
realidades sociais latentes, delGado buscaba facer visible un feito que ten que ver coa 

percepción subxectiva da cidade, seguindo a teoría das representacións sociais que aborda 
a construción de mapas do territorio, atendendo a como este é vivido e imaxinado polos seus 
habitantes. 
 
Nada más chegar, delGado coñeceu á artista Lorena Luengas que levaba anos traballando na 
mesma idea e decidiu abandonar o proxecto e traballar noutro totalmente novo. Esta 
circunstancia fíxolle cambiar a súa forma de traballar, que ata o momento se caracterizara por 
un gran rigor metodolóxico e estrutural, e comezou a pasear pola cidade, sen rumbo fixo e sen 
saber exactamente que proxecto ía levar adiante. 
 

Nestes paseos por Bogotá, delGado observou que existía unha gran abundancia de comida 
en todas partes, á vez que vía a moita xente pasar fame. Estas dúas realidades fixéronlle 
reflexionar acerca da orixe e os procesos de produción dos alimentos e cando se atopou co 
mercado de Corabastos, sentiu que ese era o escenario ideal para indagar nas contradicións 
da xestión alimentaria. 
 
O mercado Corabastos é o mercado máis grande de Sudamérica, con 420.000 metros 
cadrados de superficie, e unha poboación flotante de 200.000 persoas diarias, abastece á 
cidade de Bogotá e a súa área metropolitana. Atoparse co mercado de Corabastos supuxo 
para o artista un achado a partir do que comezou a dar forma plástica ás súas reflexións sobre 
a xestión alimentaria, cristalizando finalmente na obra The flickering darkness que, por 
primeira vez, se presenta en España, na sede da Fundación Laxeiro, en Vigo.  

O CONTIDO. Todo o traballo de Juan delGado baséase na idea de facer visibles realidades, 

xeralmente de carácter social, que se atopan en estado latente. Utilizando a plasticidade 

visual como reclamo, o artista vai construíndo unha obra visualmente atractiva e impecable 

dende un punto de vista formal que, unha vez que nos atrapa, fálanos de aspectos concretos 

que a delGado lle interesa resaltar, aspectos normalmente silenciados polo discurso oficial 

que o autor, á maneira dun arqueólogo, fai aflorar. The flickering darkness constitúe un 

exemplo paradigmático desa forma de traballar. 

 

Na obra, Juan delGado explora a viaxe percorrida polos alimentos dende a súa chegada ao 

mercado, ata o seu consumo final. O filme, proxectado en tres canles, mostra a cidade nas 

súas cores típicas, nas súas texturas, silencios e sons, para capturar o sentido do caos e a 

contradición, e convidar ao espectador a reflexionar acerca dos estratos sociais e a xestión 

dos recursos alimentarios.  

 

A obra muda así no retrato audiovisual dunha realidade latente, a simple vista inapreciable. A 

cámara captura esta realidade para ir máis alá das formas e descubrir os feitos subxacentes 

que se producen no mercado máis grande de América Latina.  

 

Juan delGado aproxímase así ao pensamento de Michel Foucault e a súa análise do discurso, 

caracterizada por desenmascarar as relacións entre “saber” e “poder”, mediante a procura e 

localización daqueles acontecementos silenciados, como neste caso acontece coa xestión 

dos alimentos e a súa relación coa división social. 

 

A comida, a súa manipulación, distribución e consumo, vainos dando información sobre a 

estratificación e a segmentación sociais, tanto nas diferentes tarefas realizadas na cadea de 

produción/distribución/consumo, como tamén nos tipos de alimentos aos que accede cada 

grupo social. 

O TRATAMENTO FORMAL. Juan delGado bota man deliberadamente dunha retórica 

testemuñal, mediante a utilización de recursos como o plano fixo e o son directo, cos que 

acada unha sensación de obxectividade, acentuada coa edición do material en tres canles, 

tres puntos de vista que se complementan para formar un único relato que vai poñendo de 

manifesto as múltiples e complexas relacións entre a comida e os diferentes grupos sociais e, 

en última instancia, as contradicións existentes nos procesos de produción e consumo das 

nosas sociedades. 

 

Con este traballo, delGado desenvolve unha linguaxe visual na que a fragmentación e o 

movemento contemplativo definen a obra dende un punto de vista formal. Esta narrativa 

fragmentada, mostrada en tres pantallas simultaneamente, vai construíndo un relato, a partir 

da integración de cada fragmento nun todo e descubrindo así, aspectos latentes que buscan 

unha reflexión no espectador sobre a responsabilidade que cada un temos como produtores, 

distribuidores ou consumidores de bens e servizos, procesos que sempre se enmarcan nun 

contexto que tende a reproducir e perpetuar unha determinada orde social, política e 

económica. 

 

A  MONTAXE 
 

Como en ocasións anteriores, a sala B da Fundación Laxeiro muda nunha sala de proxección, 

un cubo negro no que se proxecta The flickering darkness en tres canles, cunha duración de 

13 minutos en loop e o son en formato cuadrofónico que contribúe a unha sensación de 

presenza do espectador no lugar e momento que mostran as imaxes.  

O ARTISTA 

ENLACES DE INTERESE 
 
www.juandelgado.co 

 
http://vimeo.com/4601573 

 
https://www.youtube.com/user/cremer2005 

 
http://theflickeringdarkness.blogspot.co.uk/ 

 
http://weareunlimited.org.uk/commission/juan-delgado/ 

 
https://www.youtube.com/watch?v=ZgphFE4rpHs 

http://jerwoodopenforest.org/artist/juan-delgado 

http://www.southbankcentre.co.uk/whatson/juan-delgado-1000573 


